
Аңдатпа. Мақалада керамикалық тақташа өндірісі жағдайының сараптамасы 
жасалынды. Керамикалық тақташаны өндірісіндегі ең өзекті мәселе өндірісті 
сапалы шикізатпен қамтамасыз ету болып отыр.  
 
Кілт сөздер: керамикалық тақташа, төмен сапалы шикізат, сазбалшық, 
технологиялық қасиет, қайта өңдеу. 
 
Аннотация. Сделан анализ состояния производства керамических плиток. 
Выявлено, что одной из актуальных проблем промышленности керамических 
плиток является обеспечение качественным сырьем производства. 
 
Ключевые слова: керамические плитки, низкосортное сырье, суглинки, 
технологические свойства, переработка. 
 
Abstract. The article discusses the analysis of the state of production of ceramic tiles in 
the whole country and in the regions. It is revealed that one of the urgent problems of 
the industry of ceramic tiles is providing the production with high quality raw materials. 
 
Key Words: ceramic tiles, low quality raw materials, loam, technological properties, 
processing. 

 
 
 

Қазіргі таңда сапалы сазбалшықтар қорының азаюына және тасымалдау 

тарифтерінің көтерілуіне байланысты кәсіпорындар шығарылатын өнімдердің 

сапасын арттыру үшін шикізатты терең өңдеуді қажет ететін төмен сапалы, нашар 

иілімді және қиын біріктірілетін сазбалшықты жыныстарды пайдалануға мәжбүр 

екені анықталды [1]. 

Қаптауыш материалдардың жаңа түрлерінің өндірілуіне қарамастан 

керамикалық тақташалар сапасының жоғарылылығына, пайдалану мерзімінің 

ұзақтығына, сәулет сәнділігіне және экологиялық қауіпсіздігіне байланысты 

жоғары сұранысқа ие материалдардың бірі болып табылады.  

Республикалық құрылыс кешенінің капитал салымдары көлемінің өсуіне орай 

жергілікті қаптауыш материал ретінде тақташалардың өндірілу көлемін арттыру 

қажет.  

Қазақстан өте мол шикізаттық базаға ие, 870 сазбалшық кенiшi шoғырланған. 

Жaлпы қoрдың көлемi 1,3 млн. текшe метрге тeң. Ал керамикалық тақташа 

өндіретiн зауыттың саны саусақпен санарлықтaй. Алматы және Хромтау 

қaлаларында орналасқан.   

Тақташа өндірісінің даму деңгейiнің төмeндігі мына себептермен түсіндіріледі: 

1. Шикізат көзі орналасқан кеніштің зауыттан алшақ орналасуы. Яғни, екі 

нүктенің ара қашықтығы 50 километрден аспауы қажет; 

2. Тәжірибелі, бiлікті мамандар тaпшылығы; 

3. Әкімшілік шектеуліктер; 

4. Бәсекелестік импорт, әлемдік статистика бойынша ҚХР бірінші орынды 

алады; 

5. Сапалы шикізаттың жетіспеуі.  

Әр түрлі аймақтық бағдарламалар шеңберінде азаматтық және өнеркәсіптік 

мақсаттағы ғимараттардың құрылыстары қарастырылған. Бұл өз кезегінде 

қаптауыш материалдардың, оның ішінде керамикалық бұйымдарды шығару 

көлемін арттыруды талап етеді.  

Қаптауыш керамикалық материалдар өндірісінің көп жылдық тәжірибесі 

саланы табысты дамыту үшін екі маңызды мәселені шешу қажеттілігін көрсетті:  

1. Сапалы шикізат материалдарымен қамтамасыз ету; 

2. Сапалы бәсекеге қабілеттті өнім өндіретін ресурс және энергия үнемдейтін 

өндіріс технологияларын енгізу.  

Керамикалық өнеркәсіптегі ең өзекті және маңызды мәселе өндірісті сапалы 

шикізат материалдарымен қамтамасыз ету. Одан бөлек, жоғары сапалы иілімді 

сазбалшықты жыныстардың және дәстүрлі табиғи қоспалардың қорының азаюына 

байланысты аймақтарда керамикалық қаптауыш материалдардың өндірісі үшін 

төмен сортты, нашар иілімді және нашар бірігетін сазбалшық жыныстарды 

пайдалануға міндетті болып отыр.  

Өзімізге белгілі, бәсекеге қабілетті және сапалы керамикалық қаптауыш 

материалдардың өндірісі үшін жақсы пішінделетін, берілген пішінді сақтайтын 

және кептіру барысында сызаттар тудырмайтын, ал күйдіргеннен кейін сынықтар 

жеткілікті механикалық беріктік пен суыққа төзімділікке ие болуы тиіс иілімді 

сазбалшықты жыныстар қажет [2]. 

Еліміздің көптеген аймақтарындағы сазбалшықты шикізаттардың сапасы 

негізінен төмен, яғни таралуына және үстірт орналасқанына қарамастан нашар 

иілімді, бірікпейтін болып келеді. Тәжірибе көрсетіп отырғандай, дәстүрлі 

технологиялық жабдықтар және амалдар нашар иілімді төмен сортты сазбалшықты 

шикізаттың қасиеттерін арттырмайды.   

Сонымен қатар, төмен сортты, нашар иілімді және нашар бірігетін 

сазбалшықты шикізаттар иілімді емес құмды бөлшектердің, карбонаттардың, 

күкіртті қоспалар мен қатты тасты үгінділердің үлкен құрамымен ерекшеленеді. 

Одан бөлек, қабаттануының төмен қуаты бола отырып, генезисіне байланысты 

көптеген балшықтар және құмайттар құрамы мен қасиеттері бойынша тұрақсыз.  

Құрылыс керамикасының өнімдерін өндіру технологиясында төмен сортты 

кондицияға сай емес, қиын бірігетін сазбалшықты шикізатты қолдану барысында 

қосымша энергия шығынын тудыратын әр түрлі технологиялық мәселелер пайда 

болады. Минималды технологиялық қасиеттерді қамтамасыз ету үшін нашар 

иілімді және қиын бірігетін шикізат күрделі өңдеуден өтеді.  

Бастапқыда, шикізатты дайындау сатысында илеу арқылы ірі тасты 

қоспаларды жойғаннан және тас бөлетін диірменде өңдегеннен кейін, құмды және 

карбонатты бөлшектерді тарту үшін ұсақтап ұнтақтау қажет. Карбонаттардың кері 

әсерінің алдын алу үшін күйдіргеннен кейін ұсақталған бөлшектердің өлшемі 0,3 

мм-ден кем болмауы тиіс [3].  

Сонымен қатар, көптеген төмен сапалы сазбалшықты жыныстар 14-16 % 

шамасында жоғары ылғалдылыққа ие. Бұл бастапқы өңдеудің алдында кептіруді 

қажет етеді [4].  

Нашар иілімді шикізатты гомогендеу үшін ұсақтау-сепарациялық қондырғыда 

механикалық белсендендіру өткізіледі, бұл өз кезегінде қосымша энергия 

шығындарына алып келеді [5].  

Құмды балшықтарды механикалық белсендендіру қатты дисперстік 

бөлшектерді ұсақтауды емес, керісінше оның кеуекті құраушысының коллоидті-

химиялық қасиеттерін өзгертуді білдіреді. Есептеулер технологиялық қасиеттерін 

жақсарты үшін төмен сортты және конденцияға сай емес сазбалшықты 

жыныстарды қосымша өңдеу және механикалық белсендендіру шикізатты өңдеу 

дәрежесіне қарай өнімнің 20-30 % қымбаттайтынын көрсетіп отыр.  

Жұқа нашар иілімді балшықтар мен құмдастарды пайдалану барысында, алдын 

ала механикалық белсендендіруге қарамастан, массаны дайындау және өнімді 

пішіндеу кезінде мәселелер байқалады. Су қосу арқылы массаны дайындаған 

уақытта сазбалшықты бөлшектердің бетінде массаға иілімдік беретін қабықша 

тәріздес гидратты қабаттар түзіледі.  

Алайда, сазбалшықты бөлшектердің көлемі жеткіліксіз болған жағдайда (10% 

дейін) дымқылданған массаның иілімдік құрамы біркелкі болмайды. Тіпті, ұзақ 

уақыт араластырудың өзі массаның бұл жағдайын жоя алмайды. Нашар иілімді 

сазбалшықты жыныстарды механикалық белсендердіргеннен кейін жұқа дисперстік 

күйіне қарамастан, дымқылдандыру барысында сазбалшықты және басқа да нашар 

иілімді қатты бөлшектердің бетіндегі гидратты қабықшаның жұқалығы және күйі 

әр түрлі болады.  

Қатты құмды бөлшектерді араластыру және қозғалысы барысында гидратты 

қабықшалар жыртылады, сәйкесінше, массаның иілімділігі жеткіліксіз, әркелкі 

болады. Нашар иілімді массадан пластикалық жолмен өнімдерді пішіндеу 

барысында келесідей технологиялық мәселелер орын алады. Массаның жеткіліксіз 

және біркелкі емес иілімділігінің әсерінен таспалы пресстің қабылдау бөлімінде 

массаның жинақталуы байқалады.  

Бұл оның бір жақта тұрақты созылуымен қатар жүреді. Жеткілікті дәрежеде 

иілімді емес массаны қолдану нәтижесінде сазбалшықты діңгекті шығару үшін 

көбірек қысым қажет болады.   

Пресстің металл корпусы мен құнарсыз масса арасында үлкен үйкеліс 

байқалады. Сәйкесінше, таспалы пресстің бөлшектері қызады. Пресстің мүштігінен 

шығу кезінде нашар иілімді массадан тұратын сазбалшықты діңгек осал әрі 

сынғыш болып шығады.  

Кей кездері сазбалшықты масса уатылады. Сазбалшықты бөлшектердің 

жеткілікті құрамы болмаған жағдайда пресстен шығатын діңгектің бұрыштары 

және жақтарында пішіндеу немесе кептіруден кейін анық байқалатын біршама 

немесе аз терең тесіктер пайда болады.  

Нашар иілімді массаны қолдану кезіндегі пішіндеудің сипатты кемшілігі 

пішіндеу немесе кептіру немесе күйдіруден кейін анық байқалатын, шоғырлас 

дөңгелек түрінде орналасатын шикізаттың қабатты құрылымы болып табылады. 

Нашар иілімді массаны қолдану кезіндегі пішіндеудің тағы бір сипатты кемшілігі – 

бұл ұшы жылжитын сазбалшықты массада дөңгелек саңылау түзетін  белдіктің 

жұмысымен негізделген S-тәріздес сызаттардың пайда болуы.  

Төмен сортты нашар иілімді сазбалшықтарды қолдану барысында негізгі 

мәселелер пішіндеу кезінде туындайтынын ескере кету қажет.  

Себебі, дымқылдандыру кезінде сазбалшықты минералдар иілімді күйге ауыса 

отырып, массаның оңай пішінделуін қамтамасыз етеді және кептіру мен күйдіру 

кезінде өнімнің өлшемдерін сақтауға мүмкіндік береді. Тәжірибе көрсетіп 

отырғандай, төмен сортты шикізаттан жасалған өнімдердің жасырын ақаулары 

кептіргеннен кейін анықталады.  

Әсіресе, бұл пішіндеудің жасырын сызаттарына тән.  Нашар иілімді және 

әркелкі иілімді массалардан пішінделген шикі бұйымдардан кептіру барысында 

ылғалдың бөлінуі біркелкі жүрмейді. Сәйкесінше, әркелкі созылмалы кернеулер 

туындайды.  

Олар сазбалшықты және иілімсіз қатты бөлшектердің арасында жасырын 

сызаттардың ашылуын күшейтеді. Иілімсіз төмен сортты сазбалшықтар жасалған 

бұйымдарды 900 – 1000°С шамасында күйдіру кезінде массалардың бірігуі іс 

жүзінде байқалмайды.  

Себебі фазалық құрамда ыдырау және аморфталғаннан кейін сұйық 

балқытпаның қалыптасуына белдсенді қатысатын сазбалшықты бөлшектер аз 

болады. Одан бөлек, төмен сортты нашар әрі қиын бірігетін сазбалшықты 

жыныстардың химиялық құрамында шыны фазасының белсенді компоненттері 

болып табылатын сілтілі оксидтер өте аз болады.  

Бәсекеге қабілетті керамикалық тақташа  өндіру үшін заманауи шарттарда 

шикізаттың сапасы алдыңғы қатарда. Бұл шикізат материалдары сапасының дайын 

өнімнің қасиеттеріне айқын әсерімен байланысты.  

Шикізат сапасын жақсарты мүмкіндігі болмаған жағдайда, оның төмен 

сорттылығын материал өндірісінің жаңа технологиялық амалдары мен тәсілдерін 

әзірлеу немесе керамикалық тақташа өндірісі үшін химиялық-минерологиялық 

және технологиялық қасиеттері сәйкес келетін дәстүрлі емес табиғи және 

техногенді шикізатты іздеу арқылы орынын толтыру қажет. 

